
TAIRISCINT I gCOMHAIR RÚN Ó PHARLAIMINT NA hEORPA

ar athbhreithniú ar thoghcháin Eorpacha
(2020/2088(INI))

Tá Parlaimint na hEorpa,

– ag féachaint don Chonradh ar an Aontas Eorpach (CAE), agus go háirithe Airteagail 10, 
14 agus 17(7) de,

– ag féachaint don Chonradh ar Fheidhmiú an Aontais Eorpaigh (CFAE), agus go háirithe 
Airteagail 20 agus 22 de,

– ag féachaint do Chairt um Chearta Bunúsacha an Aontais Eorpaigh, agus go háirithe 
Airteagail 21, 39 agus 52(1) di,

– ag féachaint don Dearbhú maidir le hAirteagal 17(6) agus (7) den Chonradh ar an 
Aontas Eorpach atá i gceangal le hIonstraim Chríochnaitheach na Comhdhála Idir-
Rialtasaí a ghlac Conradh Liospóin,

– ag féachaint do Dhearbhú Uilechoiteann Chearta an Duine, agus go háirithe Airteagal 
21 de,

– ag féachaint don Chúnant Idirnáisiúnta ar Chearta Sibhialta agus Polaitiúla, agus go 
háirithe Airteagal 25 de,

– ag féachaint do Choinbhinsiún na Náisiún Aontaithe ar Chearta Daoine atá faoi 
Mhíchumas (CRPD), agus go háirithe Airteagal 29 de,

– ag féachaint do Cholún Eorpach na gCeart Sóisialta, agus go háirithe prionsabal 1 de,

– ag féachaint do Chinneadh (AE, Euratom) 2018/994 ón gComhairle an 13 Iúil 2018 lena 
leasaítear an Ionstraim maidir le toghadh comhaltaí de Pharlaimint na hEorpa trí vótáil 
chomhchoiteann dhíreach , atá i gceangal le Cinneadh 76/787/CEGC, CEE, Euratom ón 
gComhairle an 20 Meán Fómhair 19761,

– ag féachaint do Chinneadh (AE) 2018/937 ón gComhairle Eorpach an 28 Meitheamh 
2018 lena socraítear comhdhéanamh Pharlaimint na hEorpa2,

– ag féachaint do Chinneadh (AE, Euratom) 2018/767 ón gComhairle an 22 Bealtaine 
2018 lena socraítear an tréimhse don naoú toghchán d’ionadaithe do Pharlaimint na 
hEorpa trí vótáil chomhchoiteann dhíreach3,

– ag féachaint do Rialachán (AE, Euratom) 2018/673 ó Pharlaimint na hEorpa agus ón 
gComhairle an 3 Bealtaine 2018 lena leasaítear Rialachán (AE, Euratom) Uimh. 

1 IO L 178, 16.7.2018, lch. 1.
2 IO L 165 I, 2.7.2018, lch. 1.
3 IO L 129, 25.5.2018, lch. 76.

1141/2014 maidir le reacht agus cistiú páirtithe polaitiúla Eorpacha agus fondúireachtaí 
polaitiúla Eorpacha4,

– ag féachaint do Rialachán (AE, Euratom) 2019/493 ó Pharlaimint na hEorpa agus ón 
gComhairle an 25 Márta 2019 lena leasaítear Rialachán (AE, Euratom) Uimh. 
1141/2014 a mhéid a bhaineann le nós imeachta fíorúcháin a bhaineann le sáruithe ar 
rialacha maidir le cosaint sonraí pearsanta i gcomhthéacs toghcháin do Pharlaimint na 
hEorpa5,

– ag féachaint don Chreat-Chomhaontú maidir leis an gcaidreamh idir Parlaimint na 
hEorpa agus an Coimisiún Eorpach, arna leasú6,

– ag féachaint do rún uaithi an 11 Samhain 2015 ar dhlí toghcháin an Aontais Eorpaigh a 
athchóiriú7,

– ag féachaint do rún uaithi an 16 Feabhra 2017 ar fheidhmiú an Aontais Eorpaigh a 
fheabhsú trí chur le hacmhainneacht Chonradh Liospóin8,

– ag féachaint do rún uaithi an 16 Feabhra 2017 ar fhorbairtí agus coigeartuithe a 
d’fhéadfaí a dhéanamh ar leagan amach institiúideach reatha an Aontais Eorpaigh9,

– ag féachaint do rún uaithi an 18 Aibreán 2018 ar an dréachtchinneadh ón gComhairle 
lena socraítear an tréimhse don naoú toghchán d’ionadaithe do Pharlaimint na hEorpa 
trí vótáil chomhchoiteann dhíreach10,

– ag féachaint do rún uaithi an 7 Feabhra 2018 ar chomhdhéanamh Pharlaimint na 
hEorpa11,

– ag féachaint do chinneadh uaithi an 11 Samhain 2015 ar thoghadh Uachtarán an 
Choimisiúin12,

– ag féachaint do rún uaithi an 10 Deireadh Fómhair 2019 ar chur isteach ón gcoigríoch ar 
thoghcháin agus an bhréagaisnéis i bpróisis dhaonlathacha náisiúnta agus Eorpacha13,

– ag féachaint do rún uaithi an 13 Feabhra 2019 ar staid na díospóireachta ar Thodhchaí 
na hEorpa14,

– ag féachaint do chinneadh uaithi an 18 Meitheamh 2020 maidir le coiste speisialta um 
an trasnaíocht eachtrach ar na próisis dhaonlathacha uile san Aontas Eorpach a chur ar 
bun, lena n-áirítear an bhréagaisnéis, agus lena sainítear a fhreagrachtaí, a neart 

4 IO L 114 I, 4.5.2018, lch. 1.
5 IO L 85 I, 27.3.2019, lch. 7.
6 IO L 304, 20.11.2010, lch. 47.
7 IO C 366, 27.10.2017, lch. 7.
8 IO C 252, 18.7.2018, lch. 215.
9 IO C 252, 18.7.2018, lch. 201.
10 IO C 390, 18.11.2019, lch. 170.
11 IO C 463, 21.12.2018, lch. 83.
12 Téacsanna arna nglacadh, P9_TA(2019)0002.
13 Téacsanna arna nglacadh, P9_TA(2019)0031.
14 Téacsanna arna nglacadh, P8_TA(2019)0098.

uimhriúil agus a théarma oifige15,

– ag féachaint don tuarascáil faisnéise ó Choiste Eacnamaíoch agus Sóisialta na hEorpa 
(CESE) ó mhí an Mhárta 2019 maidir le fíorchearta daoine faoi mhíchumas chun vóta a 
chaitheamh i dtoghcháin do Pharlaimint na hEorpa,

– ag féachaint d’obair an Aontais Idirpharlaimintigh (IPU) maidir le comhionannas 
inscne, go háirithe a Phlean Gníomhaíochta do Pharlaimintí atá íogair ó thaobh inscne 
de,

– ag féachaint do Riail 54 dá Rialacha Nós Imeachta,

– ag féachaint don tuarascáil ón gCoiste um Ghnóthaí Bunreachtúla (A9-0211/2020),

A. de bhrí gur thug an líon ba mhó saoránach, i.e. 50.66 % , (méadú ocht bpointe céatadáin 
i gcomparáid le 2014), in aon toghcháin do Pharlaimint na hEorpa le 20 bliain anuas a 
nguth i dtoghcháin Eorpacha 2019, ar comhartha dearfach é go bhfuil níos mó spéise á 
cur ag saoránaigh na hEorpa i bhforbairtí ar leibhéal AE agus go gcreideann siad go 
bhfuil tionchar ag reachtaíocht AE ar a saol laethúil; de bhrí, áfach, go gceileann an 
figiúr sin éagsúlachtaí móra idir na Ballstáit, go raibh an ráta staonta fós ard agus nach 
mór níos mó a dhéanamh dá bhrí sin chun rannpháirtíocht sna toghcháin Eorpacha a 
mhéadú;

B. de bhrí go léiríonn torthaí an tsuirbhé Eorabharaiméadair a choimisiúnaigh an 
Pharlaimint tar éis thoghcháin Eorpacha 2019 gurbh iad riocht an gheilleagair agus an 
chomhshaoil an dá phríomhthosaíocht do vótálaithe, rud a léiríonn go soiléir gur mian le 
saoránaigh a ghlac páirt sna toghcháin Eorpacha go ndéanfar tuilleadh gníomhaíochta ar 
leibhéal AE sa dá réimse beartais sin, ar ina leith atá inniúlacht roinnte idir AE agus na 
húdaráis náisiúnta16;

C. de bhrí go gcruthaíonn an rogha cheart córais toghcháin an timpeallacht cheart do 
shaoránaigh chun creidiúint ina gceart bunúsach daonlathach chun vótáil dá n-
ionadaithe daonlathacha agus, ag an am céanna, chun go bhféadfadh ionadaithe 
polaitiúla éisteacht lena gcuid vótálaithe agus ionadaíocht a dhéanamh ar a leasanna, 
agus, dá bhrí sin, go gcruthaíonn sí féinéifeachtúlacht i measc na saoránach;

D. de bhrí, de réir an tsuirbhé Eorabharaiméadair, go raibh an ráta vótála níos airde i bpáirt 
mar gheall ar rannpháirtíocht mhéadaithe daoine óga, cé gur dóichí fós go ndéanfaidh 
daoine san aoisghrúpa os cionn 40 mbliana d’aois vóta a chaitheamh; de bhrí gur vótáil 
níos mó ná 50 % de dhaoine óga de ghrá na maithe coitinne agus mar fhreagairt ar an 
éigeandáil aeráide;

E. de bhrí go raibh ról ríthábhachtach ag rannpháirtíocht gan staonadh na sochaí sibhialta 
sa dioscúrsa ar son na hEorpa roimh na toghcháin Eorpacha;

15 Téacsanna arna nglacadh, P9_TA(2020)0161.
16 Eorabharaiméadar 91.5, ‘Suirbhé Iarthoghcháin 2019 – An bhfuil Ré Nua i nDán do na Toghcháin Eorpacha?’, 
Parlaimint na hEorpa, Meán Fómhair 2019.



PE653.777v02-00 6/18 RR\1217607GA.docx

GA

F. de bhrí go raibh an ráta vótála níos airde nasctha leis an dul chun cinn páirtithe atá ar 
son na hEorpa mar gheall ar an nglúin óg vóta a chaitheamh dóibh, rud a mhéadaigh an 
móramh i bParlaimint na hEorpa atá ar son na hEorpa, ach gur cheart torthaí lucht an 
eoraisceipteachais, na bpobalóirí agus na ngluaiseachtaí náisiúnacha, atá ina mbagairt ar 
thionscadal lánpháirtithe AE, a bheith ina rabhadh;

G. de bhrí gur comhartha é an ráta vótála níos airde freisin go bhfuil saoránaigh AE ag 
iarraidh go ngníomhódh AE go pras, go daonlathach agus go héifeachtach maidir le 
hábhair thábhachtacha amhail dumpáil shóisialta, an t-athrú aeráide, an imirce, cosaint 
na gceart bunúsach agus an daonlathú;

H. de bhrí go gcaithfimid a bheith níos éifeachtúla agus níos réamhghníomhaí i ndáil le 
leas a bhaint as na modhanna cumarsáide go léir, lena n-airítear an teicneolaíocht 
dhigiteach, chun nasc láidir a chothú idir cinntí polaitiúla a dhéantar ar leibhéal AE agus 
tuiscint na dtoghthóirí de cheangal a bheith acu le hinstitiúidí AE;

I. de bhrí, cé go bhfuil feabhas tagtha ar an gcomhionannas inscne i measc Feisirí de 
Pharlaimint na hEorpa (41 % de mhná in 2019, méadú ó 37 % in 2014), nach bhfuil 
Parlaimint atá cothrom ó thaobh inscne de bainte amach fós; de bhrí go gceileann na 
figiúirí sin difríochtaí suntasacha idir Ballstáit agus na dúshláin iomadúla atá fós le sárú 
má táthar le paireacht inscne a bhaint amach;

J. de bhrí gurb í Ursula von der Leyen an chéad Uachtarán mná ar an gCoimisiún 
Eorpach; de bhrí go bhfuil trí dhuine dhéag dá Coimisinéirí ina mná, arb ionann é agus 
an sciar is mó de bhanChoimisinéirí dá raibh riamh ann;

K. de bhrí gur gá ionadaíocht níos fearr a dhéanamh i bParlaimint na hEorpa ar shochaí 
éagsúil agus ilchultúrtha na hEorpa;

L. de bhrí go gcuireann 15 Bhallstát srian fós ar chearta vótála do dhaoine faoi mhíchumas, 
rud a chuireann cosc ar rannpháirtíocht agus ionadaíocht fhóinteach na saoránach sin i 
bpróisis dhaonlathacha; de bhrí, mar thoradh ar rialacha náisiúnta, nach raibh tuairim is 
800 000 de shaoránaigh an Aontais in ann a gceart chun vótala a fheidhmiú sna 
toghcháin Eorpacha dheireanacha toisc iad a bheith faoi mhíchumas nó mar gheall ar 
fhadhbanna sláinte meabhrach17,

M. de bhrí gur tosca iad an t-athrú déimeagrafach agus aosú ár sochaithe a mhéadóidh an 
líon daoine a bheidh ina gcónaí i mbunaíochtaí cúraim fhadtéarmaigh agus in ospidéil; 
de bhrí gur cheart úsáid fhairsing na socruithe sonracha, foirmiúla a rinneadh do na 
daoine sin i mórán Ballstát a spreagadh;

N. de bhrí go bhfuil an spriocdháta chun clárú ar rolla na dtoghthóirí an-éagsúil ó Bhallstát 
go chéile, ó 90 lá go 3 lá roimh thoghcháin; de bhrí go moltar sa tuarascáil faisnéise ó 
CESE maidir le fíorchearta daoine atá faoi mhíchumas vóta a chaitheamh i dtoghcháin 
Eorpacha go ndúnfaí na rollaí toghthóirí coicís ar a luaithe sula ndéantar toghcháin a 
reáchtáil;

17 Tuarascáil faisnéise ó CESE dar dáta an 20 Márta 2019 dar teideal ‘Fíorchearta daoine faoi mhíchumas chun 
vóta a chaitheamh i dtoghcháin Pharlaimint na hEorpa’.

O. de bhrí, de réir comhthuarascáil a dhréachtaigh Cónaidhm Eorpach na nEagraíochtaí 
Náisiúnta atá ag Obair le Daoine gan Dídean (FEANTSA) agus Fondation 
Abbé-Pierre18, go bhfuil ar a laghad 700 000 duine gan dídean in AE agus go bhfuil 
cónaí ar bheagnach 9 milliún teaghlach i dtithíocht atá go dona neamhleor; de bhrí gur 
tháinig méadú 70 % ar an bhfigiúr sin in imeacht 10 mbliana; de bhrí go bhfuil sé an-
deacair do dhaoine gan dídean vóta a chaitheamh;

P. de bhrí nach bhfuil an t-athchóiriú ar Ionstraim Toghcháin 1976, mar a ghlac Parlaimint 
na hEorpa i rún reachtach uaithi an 4 Iúil 2018 maidir leis an dréachtchinneadh ón 
gComhairle lena leasaítear an Ionstraim maidir le toghadh comhaltaí de Pharlaimint na 
hEorpa trí vótáil chomhchoiteann dhíreach, atá i gceangal le Cinneadh 76/787/CEGC, 
CEE, Euratom ón gComhairle an 20 Meán Fómhair 197619, daingnithe go hiomlán fós 
ag trí Bhallstát;

Q. de bhrí gur cheart don Pharlaimint a cuid tograí le haghaidh leasuithe ar an Ionstraim 
Toghcháin a shaothrú, go dtí go ndaingneoidh roinnt Ballstát iad, le fuinneamh 
athnuaite agus le hiarraidh ar rialacha Eorpacha aontaithe;

R. de bhrí, mar gheall ar an toradh a bhí ar thoghcháin Eorpacha 2019, go bhfuil tromlach 
parlaiminteach nua tagtha chun cinn atá comhdhéanta de ghrúpaí polaitiúla éagsúla ag a 
bhfuil féiniúlacht shoiléir ar son na hEorpa;

S. de bhrí nach raibh mar thoradh ar thoghcháin 2019 gur roghnaíodh Uachtarán ar an 
gCoimisiún as measc na Spitzenkandidaten éagsúla mar gheall ar fhreasúra na 
Comhairle, rud a d’fhág go raibh níos lú muiníne as an bpróiseas; de bhrí go 
mbraitheann toghadh an Uachtaráin ar an gCoimisiún ar thacaíocht thromlach Fheisirí 
Pharlaimint na hEorpa a fháil; de bhrí nach raibh ach roinnt de shaoránaigh AE a ghlac 
páirt sna toghcháin Eorpacha den tuairim go bhféadfadh a vóta difear a dhéanamh 
maidir le toghadh an Uachtaráin ar an gCoimisiún, rud a thugann chun suntais go 
gcaithfear feasacht a mhúscailt i measc shaoránaigh AE ar an bpróiseas;

T. de bhrí nach bhfuil forbairt iomlán déanta fós ar an bpróiseas Spitzenkandidaten; de bhrí 
nach bhfuil, i measc nithe eile, an fhéidearthacht ann do Spitzenkandidaten seasamh 
mar iarrthóirí oifigiúla, rud a chuirfeadh ar chumas vótálaithe uile na hEorpa vótáil dá 
rogha Spitzenkandidat agus a bheith ar an eolas faoi cé hiad na hiarrthóirí ar 
uachtaránacht an Choimisiúin agus faoi conas a roghnaigh páirtithe polaitiúla Eorpacha 
iad; de bhrí gur cheart go mbeadh an córas Spitzenkandidaten agus, má thugtar isteach 
é, liostaí trasnáisiúnta, oscailte do comhghuaillíochtaí páirtithe nó gluaiseachtaí 
polaitiúla Eorpacha, nó fiú do comhghuaillíochtaí measctha de pháirtithe agus 
gluaiseachtaí polaitiúla, ar choinníoll go mbeidh comhchlár polaitiúil agus comh-
Spitzenkandidat acu; de bhrí gur tharraing an Pharlaimint an tsaincheist sin anuas sa 
chinneadh uaithi an 7 Feabhra 2018 ar an athbhreithniú ar an gCreat-Chomhaontú 
maidir leis an gcaidreamh idir Parlaimint na hEorpa agus an Coimisiún Eorpach20;

U. de bhrí gur gá an córas Spitzenkandidaten a athchóiriú mar ábhar práinne trí 

18 FEANTSA agus Fondation Abbé-Pierre, ‘An Cúigiú Forléargas ar an Eisiamh Tithíochta san Eoraip (2020)’, 
Iúil 2020.
19 IO C 118, 8.4.2020, lch. 246.
20 Téacsanna arna nglacadh, P8_TA(2018)0030.

mhachnamh domhain a dhéanamh ag an gComhdháil maidir le Todhchaí na hEorpa, trí 
nádúr comhréireach an chórais thoghchánaigh Eorpaigh a chur san áireamh, agus nach 
mór dó a bheith réidh le cur i bhfeidhm ag na chéad toghcháin Eorpacha eile in 2024; de 
bhrí gur cheart ról polaitiúil de facto an Choimisiúin agus a Uachtaráin agus aon 
athruithe gaolmhara ar phróiseas cinnteoireachta an Aontais a áireamh sa mhachnamh 
sin freisin;

V. de bhrí go bhfuil gan ach 8 % de fhreagróirí an tsuirbhé a rá gur vótáil siad sna 
toghcháin dheireanacha chun tionchar a imirt ar rogha an chéad Uachtaráin eile ar an 
gCoimisiún21  ina léiriú gur gá an próiseas maidir le roghnú an Uachtaráin ar an 
gCoimisiún a shoiléiriú mar ábhar práinne agus gur gá é a dhéanamh níos trédhearcaí do 
vótálaithe;

W. de bhrí go bhféadfadh tograí institiúideacha amhail liostaí trasnáisiúnta, mar a luaigh an 
Pharlaimint i rún uaithi an 7 Feabhra 2018 ar comhdhéanamh Pharlaimint na hEorpa, 
páirtithe agus gluaiseachtaí polaitiúla Eorpacha a chur i gcroílár na dtoghchán Eorpach, 
an Chomhairle a thiontú ina dara dlísheomra de chuid an Aontais, mar a moladh i rún 
uaithi an 16 Feabhra 2017 maidir le hathruithe agus coigeartuithe a d’fhéadfaí a 
dhéanamh ar leagan amach institiúideach reatha an Aontais Eorpaigh, nó an 
fhéidearthacht a thabhairt isteach do pháirtithe polaitiúla Eorpacha agus gluaiseachtaí 
Eorpacha comhghuaillíochtaí réamhthoghcháin a chur ar bun, cuidiú leis na toghcháin 
Eorpacha a chlaochlú ina dtoghchán Eorpach aonair, seachas an cnuasach de 27 
dtoghchán náisiúnta ar leith atá ann inniu;

X. de bhrí go raibh próiseas an scrúdaithe ar dhearbhuithe leasanna agus éisteachtaí na 
gCoimisinéirí ainmnithe ag Parlaimint na hEorpa ina chéim thábhachtach i ndáil le 
cuntasacht an Choimisiúin i leith na Parlaiminte agus i leith an phobail i gcoitinne a 
mhéadú; de bhrí gur féidir agus gur cheart an próiseas sin a fheabhsú tuilleadh amach 
anseo;

Y. de bhrí gur dhírigh cumhachtaí eachtracha, i gcomhar le gníomhaithe inmheánacha ar 
uairibh, ar phróisis dhaonlathacha ar leibhéal na mBallstát agus ar leibhéal AE araon 
chun tionchar a imirt ar thoradh na dtoghchán agus chun an tAontas a lagú; de bhrí gur 
rannchuidigh na sásraí a chuir institiúidí AE i bhfeidhm, amhail an Cód Cleachtais i 
gcoinne na Bréagaisnéise agus an Córas Mear-Rabhaidh do thoghcháin, leis an gcur 
isteach eachtrach le linn an fheachtais toghcháin a mhaolú;

Z. de bhrí go raibh mearbhall ann mar gheall ar na hiarrataí ón gCoimisiún ar ardáin na 
meán sóisialta roimh na toghcháin agus go raibh iarmhairtí neamhbheartaithe acu 
amhail toirmeasc ar fhógraí polaitiúla ar fud na hEorpa, atá ar cheann de na 
príomhionstraimí atá ag vótálaithe le páirtithe polaitiúla Eorpacha a shainaithint agus a 
aithint le linn feachtais toghcháin Eorpacha; de bhrí, go háirithe maidir leis an ábhar sin, 
gur cheart do na hinstitiúidí cur chuige idirinstitiúideach a fhorbairt chun tionchar 
dearfach a imirt ar shlándáil agus cobhsaíocht an phróisis toghcháin; de bhrí go bhfuil 
an Cód Cleachtais ina chód deonach amháin agus go ndíríonn sé ar an trédhearcacht 
seachas ar theorainneacha iarbhír amhail teorainneacha ar fhógraí polaitiúla 
spriocdhírithe;

21 Eorabharaiméadar 91.5, Meán Fómhair 2019.

AA. de bhrí gurb iad páirtithe agus fondúireachtaí polaitiúla Eorpacha a éascaíonn 
díospóireacht pholaitiúil Eorpach rathúil, le linn toghcháin Eorpacha agus ina ndiaidh, 
agus gur cheart iad a bheith níos feiceálaí; de bhrí, de bhua an róil thábhachtaigh sin, 
gur cheart do pháirtithe agus fondúireachtaí polaitiúla Eorpacha trédhearcacht 
airgeadais uasta a áirithiú ar na cistí a bhainistíonn siad, go háirithe ar chistí ó bhuiséad 
AE;

AB. de bhrí go mbíonn srianta éagsúla ar pháirtithe polaitiúla Eorpacha i dtaobh 
feachtasaíocht a dhéanamh le linn toghcháin Eorpacha, lena n-áirítear an fhéidearthacht 
theoranta i leith maoiniú feachtais agus gníomhaíochtaí comhroinnte lena 
mballpháirtithe náisiúnta, agus go bhfuil cosc orthu feachtasaíocht a dhéanamh i reifrinn 
náisiúnta ar ábhair Eorpacha;

AC. de bhrí go bhfuil teacht chun cinn páirtithe agus gluaiseachtaí polaitiúla nua roimh na 
toghcháin Eorpacha ina léiriú ar spéis na saoránach sa nuálaíocht pholaitiúil;

AD. de bhrí go bhfuil rialacha náisiúnta éagsúla maidir le páirtithe a bhunú agus maidir le 
rochtain a fháil ar na toghcháin Eorpacha fós ina mbacainn shuntasach ar an nuálaíocht 
pholaitiúil agus ar fhíordhíospóireacht pholaitiúil uile-Eorpach a chruthú;

AE. de bhrí gur tuairiscíodh nach raibh deis ag tuairim is milliún saoránach Eorpach, de 
bharr eagrú an chlárúcháin vótálaithe sa Ríocht Aontaithe, a gceart chun vótála a 
fheidhmiú sna toghcháin Eorpacha;

1. á chur in iúl gur geal léi an ráta vótála níos airde i dtoghcháin Eorpacha 2019, lena 
léirítear gur féidir treocht an laghdaithe ar líon na vótálaithe san Eoraip a aisiompú, ach 
á chur in iúl, ag an am céanna, go bhfuil díomá uirthi faoin ráta leanúnach ard staonta 
agus faoi nach mór leath na vótálaithe incháilithe ar fad gan vóta a chaitheamh; ag 
aithint an róil thábhachtaigh atá ag feachtais atá faoi stiúir institiúidí AE agus 
eagraíochtaí den tsochaí shibhialta chun an ráta vótála a mhéadú, go háirithe feachtas na 
Parlaiminte dar teideal ‘An Uair Seo Beidh Mé Ag Vótáil’; á chur i bhfáth gur gá níos 
mó gníomhaíochtaí a dhéanamh ar an leibhéal áitiúil, ar an leibhéal réigiúnach, ar an 
leibhéal náisiúnta agus ar an leibhéal Eorpach chun vótálaithe a dhreasú le páirt a 
ghlacadh i dtoghcháin Eorpacha; á mheas go léiríonn an rata vótála níos airde sin gur 
dóigh le sciar méadaitheach de na saoránaigh gurb é an tAontas an leibhéal iomchuí 
chun aghaidh a thabhairt ar dhúshláin ár linne amhail an geilleagar agus an fás 
inbhuanaithe, an t-athrú aeráide agus cosaint an chomhshaoil, neamhionannas sóisialta 
agus inscne, an réabhlóid dhigiteach, cur chun cinn na saoirse, cearta an duine agus an 
daonlathas, agus an déimeagrafaíocht, agus ábhair imní gheopholaitiúla amhail an 
imirce agus an beartas eachtrach, slándáil agus ról AE sa domhan; á iarraidh ar 
institiúidí uile AE, dá bhrí sin, freagracht a ghabháil orthu féin agus gníomhú de réir an 
tsainordaithe ar thug na saoránaigh, go díreach nó go hindíreach, é dóibh,.

2. á chur in iúl go bhfuil sí muiníneach gur féidir treocht an mhéadaithe ar an rata vótala a 
choinneáil má neartaítear an nasc agus an chuntasacht idir vótálaithe agus iarrthóirí agus 
má dhéantar dúshláin agus cláir pholaitiúla uile-AE a chaibidil ar fud na mBallstát;

3. á chur in iúl gur geal léi an méadú suntasach ar rannpháirtíocht an ógra sna toghcháin; á 
iarraidh arís ar an gComhairle agus ar an gCoimisiún a n-ábhair imní, atá 
bunriachtanach do shaol na nglún atá le teacht, a chur san áireamh trí bhíthin nósanna 

imeachta comhairliúcháin phoiblí maille leis an gComhdháil maidir le Todhchaí na 
hEorpa; ag moladh go ndéanfaidh na Ballstáit machnamh ar chomhchuibhiú aois íosta 
vótálaithe chun rannpháirtíocht vótálaithe óga a fheabhsú tuilleadh;

4. á chur in iúl gur geal léi gur tháinig feabhas ar an gcothromaíocht inscne sa Pharlaimint 
de dhroim na dtoghchán deireanach; á chur i bhfáth, áfach, go bhféadfaí tuilleadh 
feabhais a dhéanamh chun Parlaimint atá cothrom ó thaobh inscne de i ndáiríre a bhaint 
amach agus ag aithint go bhfuil difríochtaí suntasacha idir na Ballstáit, ó níos mó ná 50 
% bean a thoghadh go dtí gan oiread agus Feisire mná amháin de Pharlaimint na hEorpa 
a thoghadh; á iarraidh ar na Ballstáit agus ar institiúidí an Aontais na bearta uile is gá a 
dhéanamh chun prionsabal an chomhionannais idir fir agus mná a chur chun cinn sa 
phróiseas toghcháin ina iomláine; ag leagan béim, i dtaca leis sin, ar a thábhachtaí atá 
liostaí toghcháin atá cothrom ó thaobh inscne de; á iarraidh ar an gCoimisiún, i gcomhar 
leis an bParlaimint agus le comhlachtaí eile amhail Coimisiún na Veinéise, moltaí a 
dhréachtú do na Ballstáit d’fhonn ionadaíocht na mban i bParlaimint na hEorpa a 
mhéadú, agus á iarraidh go dtabharfar isteach liostaí d’iarrthóirí le líon comhionann 
iarrthóirí fireanna agus baineanna ar áiteanna inroghnaithe, mar shampla trí leas a bhaint 
as zipliostaí nó trí mhodhanna comhionanna eile, mar nach bhfuil aon reachtaíocht ann i 
roinnt mhaith Ballstát lena n-áirithítear paireacht pholaitiúil le haghaidh toghcháin;

5. ag moladh go ndéanfar, mar chéim idirthréimhseach ionsar chothromaíocht inscne níos 
fearr, breithniú i dtaobh cuóta a thabhairt isteach i ngach coiste de Pharlaimint na 
hEorpa d’fhonn meascán inscne sásúil a bhaint amach;

6. ag tabhairt dá haire nach bhfuil ach roinnt Feisirí de Pharlaimint na hEorpa de 
mhionlaigh eitneacha, teanga agus mionlaigh eile nach iad22; á chreidiúint gur dualgas é 
an comhrac i gcoinne an chiníochais agus díothú an eisiaimh agus an idirdhealaithe a 
eascraíonn ó luachanna AE agus ó Chairt um Chearta Bunúsacha an Aontais Eorpaigh; 
á chur i bhfáth gur gá níos mó a dhéanamh ar an leibhéal náisiúnta agus ar an leibhéal 
Eorpach chun an cuimsiú i liostaí toghcháin agus toghadh mionlach a mhéadú tuilleadh 
agus á iarraidh ar na Ballstáit agus ar na páirtithe polaitiúla a bhfuil páirt á glacadh acu i 
dtoghcháin Eorpacha bearta réamhghníomhacha a ghlacadh chun ionadaíocht grúpaí atá 
faoi ghannionadaíocht a mhéadú;

7. ag meabhrú, i bhfianaise an mhéid sin, go raibh deacrachtaí ar leith ag na Romaigh i 
réimse na rannpháirtíochta polaitiúla, go háirithe a mhéid a bhaineann le nósanna 
imeachta clárúcháin vótálaithe a rochtain toisc, inter alia, gan doiciméadacht aitheantais 
a bheith acu; á iarraidh ar na Ballstáit oideachas agus líon na vótálaithe i measc na 
Romach a neartú;

8. ag tabhairt dá haire go bhféadfaí moltaí comhchosúla a dhéanamh maidir le cearta 
vótála gníomhacha agus éighníomhacha saoránach faoi mhíchumas a fheidhmiú; ag 
meabhrú, agus é ina chúis mhór imní di, nach raibh,  ar fud an Aontais, tuairim is 800 
00023 saoránach faoi mhíchumas in ann vóta a chaitheamh in 2019 i ngeall ar rialacha 

22 Teachtaireacht ón gCoimisiún an 19 Meitheamh 2020 dar teideal ‘Tuarascáil ar thoghcháin 2019 do Pharlaimint 
na hEorpa’ (COM(2020)0252).
23 Tuarascáil faisnéise ó CESE dar dáta an 20 Márta 2019 dar teideal ‘Fíorchearta daoine faoi mhíchumas chun 
vóta a chaitheamh i dtoghcháin Pharlaimint na hEorpa’.

náisiúnta; á iarraidh ar na Ballstáit dlús a chur le malartú dea-chleachtas chun feabhas a 
chur ar rochtain ar stáisiúin vótála do dhaoine faoi mhíchumas; á thabhairt le fios go 
bhfuil na socruithe vótála praiticiúla chomh tábhachtach céanna do vótálaithe atá faoi 
mhíchumas le rochtain ar fhaisnéis nó ar stáisiúin vótála;

9. ag tathant ar na Ballstáit a ráthú go mbeidh gach duine a bhfuil an ceart chun vótála acu, 
lena n-áirítear saoránaigh AE atá ina gcónaí lasmuigh dá dtír dhúchais, daoine gan 
dídean agus príosúnaigh dá dtugtar an ceart sin i gcomhréir le dlíthe náisiúnta, in ann an 
ceart sin a fheidhmiú;

10. ag tabhairt dá haire go raibh cultúir éagsúla toghcháin ina siocair le réimse de chórais 
toghcháin difriúla; ag moladh go n-áiritheofar le rialacháin, moltaí agus treoirlínte 
soiléire comhfhogasú i dtreo dlí toghchánaíochta Eorpach aontaithe agus comhionannas 
na vótála do shaoránaigh AE, go háirithe maidir leis an gceart chun páirtí a chlárú agus 
chun seasamh i dtoghcháin, rochtain ar bhallóidí, ceapadh iarrthóirí, inrochtaineacht, 
seachvótáil nó cianvótáil, agus laethanta toghcháin;

11. ag aithint dhea-eagar an phróisis toghcháin i dtoghcháin Eorpacha 2019 in ainneoin na 
héiginnteachta as los imeacht na Ríochta Aontaithe as an Aontas; ag leagan béim, sa 
chomhthéacs sin, ar athchomhdhéanamh rianúil Pharlaimint na hEorpa tar éis Brexit 
mar gheall ar an gclásal coimirce a leagtar amach i rún uaithi an 7 Feabhra 2018 maidir 
le comhdhéanamh Pharlaimint na hEorpa;

12. ag tathant ar na Ballstáit, roimh thoghcháin 2024, níos mó acmhainní a chur ar fáil i 
gconsalachtaí ionas go bhféadfar dlús a chur le seiceálacha agus a chur in iúl do dhaoine 
den phobal go bhfuil an ilvótáil neamhdhleathach;

13. á iarraidh ar na Ballstáit feabhas a chur ar a ndlíthe chun go mbeidh sé níos éasca do 
dhaoine gan dídean vóta a chaitheamh; á chur i bhfios go láidir gur féidir, trína áitiú go 
soláthródh daoine cruthúnas ar sheoladh chun vóta a chaitheamh, mar a leagtar síos i 
dTreoir 93/109/CE ón gComhairle an 6 Nollaig 1993 lena leagtar síos socruithe 
mionsonraithe maidir le feidhmiú an chirt chun vótála agus chun seasamh mar iarrthóir i 
dtoghcháin do Pharlaimint na hEorpa do shaoránaigh an Aontais a bhfuil cónaí orthu i 
mBallstát nach náisiúnaigh de iad24, daoine gan dídean a eisiamh i dtíortha nach féidir 
leo seoladh riaracháin a fháil iontu; ag moladh go láidir go gcuirfear deireadh leis an 
gceanglas i dtaobh cruthúnas ar sheoladh a sholáthar chun go mbeidh sé níos éasca do 
dhaoine gan dídean atá ina saoránaigh iomlána den Aontas vóta a chaitheamh;

14. á chur in iúl go bhfuil sí den tuairim gurb iad na cúiseanna ar theip ar an bpróiseas 
Spitzenkandidaten Uachtarán ar an gCoimisiún Eorpach a thoghadh tar éis thoghcháin 
2019 ná, ar an gcéad dul síos, toisc nár glacadh aon fheabhsuithe ar chur i bhfeidhm 
phrionsabal na Spitzenkandidat tar éis na taithí a fuarthas in 2014 agus, ar an dara dul 
síos, mar gheall ar an easpa mínithe agus tuisceana ar an bpróiseas i measc shaoránaigh 
AE; á chur in iúl go bhfuil sé de rún aici athchóiriú a dhéanamh ar an bpróiseas 
daonlathach chun an tUachtarán ar an gCoimisiún a roghnú roimh na chéad toghcháin 
Eorpacha eile in 2024; ag tabhairt dá haire, áfach, go mbraitheann toghadh Uachtarán an 
Choimisiúin i gcónaí ar thacaíocht ó thromlach Fheisirí Pharlaimint na hEorpa a fháil 
ionas go gcuirfear torthaí na dtoghchán san áireamh go hiomlán, mar a bheartaítear i 

24 IO L 329, 30.12.1993, lch. 34.

gConradh Liospóin;

15. ag cur béim ar ról tábhachtach na Comhdhála atá le teacht maidir le Todhchaí na hEorpa 
sa díospóireacht faoi chúrsaí institiúideacha, i bhfianaise thoradh thoghcháin Eorpacha 
2019 freisin; á chur in iúl gur geal léi an dearbhú comhpháirteach atá le teacht ó na trí 
institiúid de chuid an Aontais ar an gComhdháil maidir le Todhchaí na hEorpa agus á 
iarraidh go nglacfar go pras é; ag meabhrú ghealltanas Uachtarán an Choimisiúin 
aghaidh a thabhairt ar ábhair a bhaineann go sonrach le próisis dhaonlathacha agus le 
hábhair institiúideacha, go háirithe an córas Spitzenkandidaten do thoghadh Uachtarán 
an Choimisiúin Eorpaigh agus liostaí trasnáisiúnta do thoghcháin do Pharlaimint na 
hEorpa, lena n-áirítear i gcomhthéacs na Comhdhála, gan dochar do na cinntí arna 
ndéanamh ag an gComhdháil féin maidir le liosta na dtosaíochtaí ar a mbeidh aghaidh le 
tabhairt;

16. á chur i bhfáth go mbraitheann toghadh an Choimisiúin agus toghadh a Uachtaráin ar 
thromlach d’Fheisirí na Parlaiminte, rud a éilíonn de facto go mbunófaí 
comhghuaillíocht trí chomhaontú chlárbhunaithe, mar a léiríodh i dtoghadh Choimisiún 
von der Leyen;

17. á thabhairt le fios nach gcuireann rud ar bith cosc ar pháirtithe Eorpacha ná ar 
ghluaiseachtaí Eorpacha comhghuaillíochtaí a chur ar bun roimh na toghcháin 
Eorpacha, agus, dá réir sin, clár comhpháirteach agus comhghuaillíocht aonair 
Spitzenkandidat a chur ar aghaidh;

18. á mheas gur threisigh toradh na dtoghchán Eorpach an ghné pholaitiúil de thoghchán an 
Choimisiúin Eorpaigh, agus, uime sin, an gá atá le grinnscrúdú níos cruinne agus níos 
oibiachtúla a dhéanamh ar na dearbhuithe maidir le leasanna na gCoimisinéirí 
ainmnithe; á chreidiúint, thairis sin, gur leag an próiseas sin béim ar an ngá atá le 
meastóireacht theicniúil agus neamhchlaonta a dhéanamh ar dhearbhuithe leasanna na 
gCoimisinéirí ainmnithe; ag tacú leis an machnamh atá le teacht sa Choiste um 
Ghnóthaí Bunreachtúla (AFCO) agus sa Choiste um Ghnóthaí Dlíthiúla (JURI) maidir 
le comhlacht eitice neamhspleách a chruthú, a bhféadfaí na hacmhainní iomchuí a 
thabhairt dó; á chur i bhfios go láidir, áfach, gur cleachtadh polaitiúil atá go daingean i 
seilbh Pharlaimint na hEorpa é formheas nó diúltú gach Coimisinéara ainmnithe agus 
formheas nó diúltú Choláiste na gCoimisinéirí;

19. á chreidiúint gur cheart machnamh a dhéanamh ar phróiseas sannta na gcúraimí sa 
Choimisiún ionas go mbeidh an dáileadh bunaithe ar shaineolas gairmiúil, ar 
thosaíochtaí polaitiúla agus ar urraim do phrionsabail an dea-rialachais agus nár cheart 
gur leasanna náisiúnta amháin a stiúrfadh an próiseas sin; á mheabhrú gur cheart líon na 
bpunann a bheith ag brath, faoi Airteagal 17 CAE, ar phrionsabail an dea-rialachais 
seachas ar líon na mBallstát; á thabhairt le fios go bhforáiltear le loighic Airteagal 17(5) 
CAE do dheireadh an chleachtais Coimisinéir amháin a bheith ag gach Ballstát;

20. á áitiú gur cheart go mbeadh cead ag gach vótálaí Eorpach vótáil don iarrthóir is rogha 
leo a bheith ina Uachtarán ar an gCoimisiún. á athdhearbhú, dá bhrí sin, gur cheart go 
mbeadh na Spitzenkandidaten in ann seasamh mar iarrthóirí oifigiúla ag na chéad 
toghcháin eile sna Ballstáit uile, arna dtoghadh ag páirtí polaitiúil Eorpach nó ag 
gluaiseacht pholaitiúil Eorpach agus ag seasamh do chlár toghchánach Eorpach 

aontaithe; á chur i bhfáth, agus córas comhréireach toghcháin AE á chur san áireamh, 
gur cheart go mbeadh toghadh Uachtarán an Choimisiúin Eorpaigh ag brath ar a chumas 
nó ar a cumas tacaíocht a fháil ó thromlach Feisirí de Pharlaimint na hEorpa;

21. á chur i bhfios gur cheart go n-áireofaí freisin leis na hathruithe molta ar dhlí príomha 
AE laistigh den tuarascáil seo, lena léirítear ról polaitiúil méadaithe an Choimisiúin 
laistigh de chreat AE, freagracht aonair agus chomhchoiteann an Choimisiúin i leith na 
Parlaiminte agus i leith na Comhairle, mar aon le tiontú na Comhairle ina dara 
dlísheomra de chuid an Aontais;

22. ag moladh go ndéanfar athchóiriú ar an Dlí Toghcháin agus an cinneadh maidir le 
comhdhéanamh Pharlaimint na hEorpa, lena mbeartaítear feabhsuithe láithreacha do na 
toghcháin a bheidh ann amach anseo agus treochlár comhaontaithe agus éigeantach 
d’fheabhsúcháin i ndiaidh na dtoghchán atá ar na bacáin;

23. ag aithint, in ainneoin nár dhaingnigh roinnt Ballstát an t-athchóiriú comhaontaithe ar an 
Dlí Toghcháin go fóill, go bhféadfaí na gnéithe seo a leanas a d’fhéadfadh feabhas a 
chur ar an bpróiseas toghchánach Eorpach a phlé, lena n-áirítear i gcomhthéacs na 
Comhdhála maidir le Todhchaí na hEorpa:

– modhanna nua cianvótála do shaoránaigh le linn toghcháin Eorpacha in 
imthosca sonracha nó eisceachtúla,

– saincheist na dtoghchán i ndáilcheantar Eorpach comhpháirteach,

– rialacha comónta d’iarrthóirí maidir le critéir iontrála toghcháin agus rialacha 
comónta feachtais agus cistithe,

– caighdeáin chomhchuibhithe le haghaidh cearta vótála éighníomhacha agus 
gníomhacha ar fud na mBallstát, lena n-áirítear machnamh ar aois íosta 
vótálaithe a laghdú go dtí 16,

– forálacha maidir le tréimhsí neamhláithreachta d’Fheisirí, mar shampla i gcás 
saoire máithreachais, saoire do thuismitheoirí nó breoiteacht ghéar;

24. á iarraidh an athuair go mbunófar Údarás Eorpach um Thoghcháin a mbeidh sainordú 
aige faireachán a dhéanamh ar chur chun feidhme na dtreoirlínte agus na bhforálacha a 
bhaineann le dlí toghcháin na hEorpa; ag moladh go neartófar na sásraí malartaithe idir 
oifigí toghchánacha náisiúnta faoi chomhordú an Údaráis Eorpaigh um Thoghcháin;

25. á chur in iúl gur cúis mhór imní di é go raibh tháinig fianaise ar chur isteach agus ar 
fheachtais bréagaisnéise chun solais go leanúnach, agus comhartha ar thionchar 
eachtrach ann go minic, roimh thoghcháin Eorpacha 2019; ag moladh iarrachtaí an 
Choimisiúin agus institiúidí eile ar dhul i ngleic le cur isteach eachtrach le linn an 
fheachtais toghchánaíochta, go háirithe trí Thascfhórsa East Stratcom SEGS; á chur i 
bhfios, mar sin féin, go bhfuil na hacmhainní airgeadais agus daonna is gá chun na 
hionsaithe sin ar dhaonlathas na hEorpa a chomhrac, lena n-áirítear ar an leibhéal 
náisiúnta, i bhfad níos treise ná na hacmhainní comhcheangailte Eorpacha ainmnithe; ag 
tathant ar an gCoimisiún agus ar na Ballstáit maoiniú a mhéadú don chomhrac i gcoinne 
cur isteach eachtrach; á chur i bhfáth nach mór tús áite a thabhairt d‘fheabhas a chur ar 

an oideachas a fhaigheann leanaí ó aois óg ó thaobh na meán agus an oideachais 
shibhialta de, sa tsochaí ina hiomláine agus i scoileanna, chun forbairt a dhéanamh ar 
chumas daoine smaoineamh go criticiúil agus faisnéis nach bhfuil bunús léi agus naisc 
chuig faisnéis infhíoraithe a shainaithint;

26. á mheas nach feiniméan eachtrach amháin é cur isteach neamhdhlisteanach ar phróisis 
toghcháin; a chreidiúint nach mór algartaim ardán na meán sóisialta lena gcuirtear 
inneachar chun cinn a ghrinnscrúdú agus, más gá, a rialú chun a áirithiú nach mbeidh an 
fhaisnéis atá ar fáil do shaoránaigh claonta agus go ndéanfar a gceart chun faisnéise a 
chosaint le linn feachtais toghcháin agus ina ndiaidh;

27. á chreidiúint go léiríonn na deacrachtaí a bhaineann le fógraí polaitiúla ar ardáin meán 
sóisialta gur gá rialacha feachtais ar fud an Aontais a chomhchuibhiú, go háirithe nuair a 
bhíonn feachtais uile-Eorpacha ann mar thoradh ar na toghcháin Eorpacha de facto, ina 
gcruthaítear constaicí agus éiginnteacht dhlíthiúil do pháirtithe polaitiúla agus 
gluaiseachtaí mar thoradh ar an ngá le 27 réimeas éagsúla dlí a chomhlíonadh i spás 
digiteach;

28. ag tathant ar an gCoimisiún agus ar an gComhairle gach beart is gá a dhéanamh chun 
cur isteach eachtrach agus gnéithe inmheánacha agus seachtracha na bréagaisnéise a 
chomhrac go héifeachtach, chun lántacaíocht a thabhairt do Choiste Speisialta nua na 
Parlaiminte um an Trasnaíocht Eachtrach i ngach Próiseas Daonlathach san Aontas 
Eorpach, lena n-áirítear an bhréagaisnéis (INGE), agus a moltaí a chur san áireamh go 
hiomlán a luaithe a sholáthrófar a chonclúidí agus roimh na chéad toghcháin Eorpacha 
eile; ag moladh don Choimisiún agus don Chomhairle oibriú i bhfad níos dlúithe leis an 
bParlaimint ar na hábhair sin, ós rud é gur inniúlacht lárnach de chuid Pharlaimint na 
hEorpa gurb ea cosaint ár n-institiúidí daonlathacha;

29. ag aithint ról tábhachtach pháirtithe agus fhondúireachtaí polaitiúla na hEorpa i ndáil le 
díospóireacht pholaitiúil Eorpach a chothú; á chur i bhfios, áfach, nach féidir le páirtithe 
polaitiúla Eorpacha, mar gheall ar bhearta sriantacha ar an leibhéal Eorpach agus ar an 
leibhéal náisiúnta, páirt iomlán a ghlacadh i bhfeachtais toghchán Eorpach; á chur i 
bhfáth, thairis sin, nach bhfuil cead acu dul i mbun feachtais i reifrinn a bhaineann le 
cúrsaí Eorpacha, amhail comhaontuithe trádála idirnáisiúnta nó an reifreann sa Ríocht 
Aontaithe in 2016 maidir le ballraíocht AE; ag moladh go ndéanfar reachtaíocht 
náisiúnta agus reachtaíocht an Aontais a ailíniú tuilleadh chun cothrom na Féinne a 
bhaint amach ar fud an Aontais do na toghcháin Eorpacha; ag moladh go méadófar 
infheictheacht páirtithe agus gluaiseachtaí polaitiúla Eorpacha trína n-ainmneacha agus 
a lógónna a chur ar na páipéir bhallóide, agus ag moladh gur cheart a n-ainmneacha 
agus a lógónna a bheith ar gach ábhar a úsáidtear i bhfeachtais toghchán Eorpach;

30. á mheas gur cheart go mbeadh eolas ar fhorógraí na bpáirtithe polaitiúla Eorpacha 
roimh na toghcháin, rud a éilíonn rialacha soiléire agus trédhearcacha maidir le 
feachtasaíocht; á chur i bhfios go láidir nach mór daonlathas na bpáirtithe Eorpacha a 
chur chun cinn le rialacha maidir le toghcháin Eorpacha, lena n-áirítear trína chur 
d’oibleagáid ar na páirtithe náisiúnta atá ag seasamh i dtoghcháin Eorpacha lógó a 
bpáirtí Eorpaigh faoi seach a thaispeáint in aice leis an lógó náisiúnta ar an mbileog 
ballóide;

31. ag moladh go leasófar Rialachán (AE, Euratom) Uimh. 1141/2014 ó Pharlaimint na 
hEorpa agus ón gComhairle maidir le reacht agus cistiú páirtithe polaitiúla Eorpacha 
agus fondúireachtaí polaitiúla Eorpacha25 chun deis a thabhairt do pháirtithe polaitiúla 
Eorpacha agus d’fhondúireachtaí polaitiúla Eorpacha páirt iomlán a ghlacadh sa spás 
polaitiúil Eorpach, feachtasaíocht a dhéanamh, a bheith in ann cistí feachtais a úsáid 
agus seasamh i dtoghcháin Eorpacha, trédhearcacht a gcistithe a mhéadú, go háirithe a 
mhéid a bhaineann le bainistiú a gcistí ó bhuiséad AE agus nuair a thagann cistiú ó 
bhallpháirtithe, agus tabhartais ó chomhlachtaí príobháideacha agus poiblí ó thíortha 
nach bhfuil in AE a thoirmeasc; á chur i bhfáth, mar sin féin, go bhféadfaí táillí 
ballraíochta ó pháirtithe ó thíortha Chomhairle na hEorpa a cheadú d’fhonn bannaí 
polaitiúla uile-Eorpacha a chothú, ar choinníoll go ndéanfar é sin faoi chuimsiú 
trédhearcacht feabhsaithe;

32. á chur i bhfios nach raibh forógraí na bpáirtithe Eorpacha fós ina gcuid ábhartha den 
díospóireacht pholaitiúil roimh thoghcháin 2019; á chur in iúl gurb oth léi go mór 
cásanna inar díríodh sa díospóireacht sin ar thopaicí náisiúnta seachas ar ábhair AE, gan 
aon nasc díreach le ceapadh beartas AE; á mheas gur féidir gné Eorpach na dtoghchán a 
fheabhsú ar an mbealach is suntasaí trí níos mó faisnéise a sholáthar do shaoránaigh faoi 
na cinntí a dhéanann AE agus faoi thionchar na gcinntí sin ar a saol laethúil;

33. á chur in iúl go bhfuil sí den tuairim go dtacófaí, trí Sheachtain Eorpach bhliantúil a 
thabhairt isteach a bheadh ar siúl go comhuaineach sna parlaimintí náisiúnta go léir, mar 
aon le díospóireachtaí ar Chlár Oibre an Choimisiúin idir Feisirí de Pharlaimintí 
náisiúnta, Coimisinéirí Eorpacha, Feisirí de Pharlaimint na hEorpa agus ionadaithe na 
sochaí sibhialta, le réimsí poiblí idirpharlaiminteacha nasctha a theacht chun cinn agus 
feabhas a chur ar chumarsáid gníomhaíochtaí Eorpacha ar an leibhéal náisiúnta;

34. á iarraidh go mbeidh straitéis chomhordaithe ann ar an leibhéal Eorpach chun a áirithiú 
go gcumhdófar na toghcháin Eorpacha sna meáin, go háirithe trína áirithiú go ndéanfar 
chláir oibre polaitiúla na bhfórsaí polaitiúla Eorpacha éagsúla a chaibidil, go dtabharfar 
cuireadh do na hiarrthóirí a bheidh ag seasamh mar iarrthóirí sna toghcháin Eorpacha i 
mBallstáit éagsúla agus go gcumhdófar imeachtaí feachtais;

35. ag moladh do chraoltóirí poiblí díospóireachtaí idir na príomhiarrthóirí, agus idir 
iarrthóirí atá ag seasamh mar iarrthóirí i dtoghcháin do Pharlaimint na hEorpa, a 
reáchtáil agus a chraoladh mar chuid dá sainordú chun an pobal a chur ar an eolas;

36. á mheas gur comhartha soiléir é toradh na dtoghchán Eorpach go bhfuil gá le 
machnamh institiúideach domhain a thabharfaidh deis do na saoránaigh, don tsochaí 
shibhialta agus dá n-ionadaithe todhchaí an Aontais a mhúnlú; á chur i bhfios go láidir 
go bhfuil sé níos práinní, mar gheall ar ráig COVID-19, go mbeadh próiseas 
athchóirithe institiúideach ann ar an leibhéal Eorpach; á iarraidh, dá bhrí sin, ar na 
comhpháirtithe institiúideacha uile a bhfreagracht a ghlacadh agus Comhdháil 
uaillmhianach, idirghníomhach agus chuimsitheach maidir le Todhchaí na hEorpa a 
bhaint amach a bheidh oscailte do na saoránaigh, don tsochaí shibhialta agus dá n-
ionadaithe agus lena neartófar an daonlathas ionadaíoch agus athléimneacht AE trí 
thorthaí nithiúla a ghnóthú, agus obair leantach a dhéanamh ar chonclúidí na 
Comhdhála, lenar cheart athruithe suntasacha a dhéanamh ar bheartais agus struchtúr 

25 IO L 317, 4.11.2014, lch. 1.

institiúideach an Aontais agus an tionscadal Eorpach a athbheochan;

37. á threorú dá hUachtarán an rún seo a chur ar aghaidh chuig an gComhairle Eorpach, 
chuig an gComhairle, chuig an gCoimisiún agus chuig rialtais agus parlaimintí na 
mBallstát.

